
Кереш

Мөнәҗәт (гарәпчәдән) – ялгызлыкта үз-үзең белән сөйләшү, Аллаһы Тәгаләгә мөрәҗәгәт итү, ялварып ярлыкауны сорау дигәнне аңлата, дини – интим эчтәлекле әсәр. Шактый боронгы заманнардан ук татар язма әдәбиятының һәм халык иҗатының үзенчәлекле жанры булып формалаша. 

Халык иҗаты әсәрләренең төп сыйфаты – алар никадәр борынгырак булса, мәгънәләре шулкадәр серлерәк, тирәнрәк тоела. Мәсәлән, борынгы һәм бик боронгы мифологик хикәятләр, архаик дастаннар, мөнәҗәтләр дә шушы төркемгә керә.Мөнәҗәтләрнең эчтәлеге еш кына хәзерге укучыга аңлаешлы түгел, телендә күп кенә гарәп сүзләре бар. Ә әсәрләр үзләре иң нечкә яшерен хисләрне белдерә. Тормыш авырлыгы бу иҗатчы кешене шундый хәлгә төшергән ки, гади җир кешеләренә мөрәҗәгать итү файдасыз. Мондый очракларда кеше бары мәрхәмәт иясе, кодрәтле Аллаһы Тәгаләгә генә ялвара ала. Менә шушындый халәттә йөрәк түреннән өзелеп чыккан ялвару – мөнәҗәтләр – шушы жанр  әсәрләренең асылын тәшкил итә. 

Мөнәҗәтләрнең татар мохитендә таралуы X-XI гасырларга карый булса кирәк, нәкъ менә дә әул чорларда ислам дине Идел Болгарстанының бердәнбер               дәүләт диненә әверелә.Татар мөнәҗәтләрендә табигать көчләренә,ниндидер рухларга мөрәҗәгәтьләр сакланмаган диярлек. Безнең мөнәҗәтләрнең нигезендә-Аллаһыга ялвару, мөрәҗәгәт итү. Чөнки, мөселманнар ышануынча, кешенең бөтен көндәлек тормышы, аның гомере, һәр адымы, яшәеше Һәм язмышы Аллаһы тарафыннан хәл ителә һәм башкача берничек тә була алмый.                                                                                                           
Мөнәҗәтләр
Дини-фәлсәфи мөнәҗәтләр
Гамәлдә булган мөнәҗәт текстларын 4 төркемгә бүлеп анализларга мөмкин, бу күп җыентыкларда кабул ителгән. Беренче төркемгә дини-фәлсәфи мөнәҗәтләр керә. Алар арасында иң мөһимнәре Аллаһы Тәгәләгә һәм аның Рәсүле Мөхәммәд пәйгәмбәргә багышланган әсәрләр. Соңгы чорларда мөнәҗәтләрнең генетик һәм шигъри асылын шундый әсәрләр билгели. Халыкта “Бердер Аллаһым бәнем”, “Ля иляһы илляллаһ”, “Рәсүлебез”, “Йа Мостафа Мөхәммәд”, “Рабыга мәдхия” бик күп санлы дини мөнәҗәтләр саклана.

Бердер Аллаһым бәнем




Инандым мин Аллага, 




Алланың барлыгына, 




Алланың берлегенә - 




Бердер Аллаһым бәнем.



Бер Аллаһым, үзең сән




Һәрнәрсәне бар иткән, 




Һәркемгә ризык биргән – 




Бердер Аллаһым бәнем.



Ул Аллаһым теректер, 




Аңа үлмәк һич юктыр, 




Көченең чиге юктыр – 




Бердер Аллаһым бәнем.



Охшашың да юк сәнең, 




Сүрәтең дә юк сәнең, 




Углың – кызың юк сәнең – 




Бердер Аллаһым бәнем.



Син һичкемнән тумадың, 




Үзең дә тудырмадым,




 Син бу эштән пакъ булдың – 



Бердер Аллаһым бәнем.



Аллаһым сүзе Коръән, 




Пәйгамбәрләргә килгән;




Безгә ул китап булган




Бердер Аллаһым бәнем.



Барлыгы үзеннәндер, 




Һич кемсәдән түгелдер;




Үзлегедин булгандыр – 




Бердер Аллаһым бәнем.



Аллаһымның барлыгына, 




Әүвәл ахыр юк аңа, 




Бетү дәхи юк аңа – 




Бердер Аллаһым бәнем.



Бар нәрсәне белерсең, 




Һәрнәрсәне күрерсең,




Тавышын ишетерсең – 




Бердер Аллаһым бәнем.



Син хәр эшне теләгән,




Һәр теләгәнең булган,




Теләмәсәң, булмаган – 




Бердер Аллаһым бәнем.



Аллаһым, сән ялгыз сән,




Юктыр уртагың сәнең,




Юктыр тиңдәшең сәнең – 




Бердер Аллаһым бәнем.



Бу дөньяның һәр эшен,




Яхшысын һәм яманын



Алдин яздың син барын – 




Бердер Аллаһым бәнем.



Син, Аллаһым, үзең сән




Фәрештәләр яраткан,




Пәйгәмбәрлек яраткан – 




Бердер Аллаһым бәнем.



Китаплар күндердең сән,




Тугры юл белдердең сән, 




Үзеңә чакырдың сән – 




Бердер Аллаһым бәнем.



Раббым Аладыр бәнем,




Динем исламдыр бәнем,




Кыйблам Кәгъбәдер бәнем, 




Бердер Аллаһым бәнем.



Ул Мөхәммәт Мостафа – 




Пәйгамбәремдер бәнем,




Шәфәгатьчемдер бәнем,




 Бердер Аллаһым бәнем.



Адәмнәр бәнем атам,




Хавадыр бәнем анам,




Милләтемдер Ибраһим,




Бердер Аллаһым бәнем.
Эмоциональ тәэсиргә һәм күп мәгълүматка ия әсәр – “Бердер Аллаһым бәнем”. Аның төп лейтмотивы “Ихлас” сүрәсеннән алынган – “Аллаһының  берлеге, барлыгы, тумаган, тудырмаган булуы”. Шул фикерне дәвам итеп, шигъри матурлык белән ислам тарихы бәян ителә. Бу төр әсәрләрдз Аллаы Тәгалә Галәмне, Җиһанны, Табигатьне һәм аның бөек казанышы – Кешене бар итүче буларак мәдехләнә.
Бу әсәрләрдә үгет – нәсихәтчелек көчле чагыла көнчыгыш әдәбиятлыларына гомумән хас сыйфат.

Күп әсәрләрдә Коръәнне уку,  өйрәнү кирәклеге, намаз укуның мөһимлеге тәкърарлана. Аерым сүрәләр яисә мөһим фикерле аятьләргә дә багышлап мөнәҗәтләр әйтелә. Мәсәлән, “Аятел Көрси”гә багышланган махсус әсәр бар. Аның турында көнчыгыш белгече М.Б.Пиотровский болай ди: “Гаять гүзәл гимн”. 

“Аятел Көрси” зур аятьтер...



“Аятел Көрси” зур аятьтер



Аны һәркем зурласын; 



Аны зурлаган бәндәне 




Оҗмахларга туры барсын.




“Аятел Көрси”  укыган 




Оҗмахларга керми калмас;




“Аятел Көрси” белмәгән




Оҗмах юлларыни тапмас.




Ходай безгә ярдәм кыйлап; 




“Аятел Көрси” яраткан;




Бөтен  мөэмин, мөселманга




“Аятел Көрси” тараткан.




“Аятел Көрси” зур аятьтер – 



Әҗер биреп яздырсыннар;




Әҗер биреп, йортка куеп,




Варисларга калдырсыннар.




Рәсүлуллаһ мигъраҗында




“Аятел Көрси” укыган;




“Аятел Көрси” укуны




Өммәтләренә калдырган.




Рәсүлуллаһ хайран калган




“Аятел Көрси” савабына 




“Аятел Көрси” укыган




Җиңел бирер сөален дә.




“Аятел Көрси”не укыйк




Ихлас күңелләр белән;




Җәһәннәмдин азат итәр 




Үзенең рәхмәте белән.




Рәсүлуллаһ шулай кушты, 




Хәдисләрне дип укырга,




“Аятел Көрси” укыган




Якын булыр шәһитләргә.

Коръәндәге күп кенә сюжет – мотивлар еш кына борынгы көнчыгыш мифлары, легенда һәм риваятьләренә барып тоташа. Болар исламга хәтле яшәгән цивилзация җимешләре. Кайбер мөнәҗәтләрнең күренеш – сюжет – мотивлары  Борынгы Шумер, Мисыр, Ассирия, Бабил, Хеттан килә. Алар меңнәрчә еллар элек формалашкан һәм киң таралган  мифларда зур урын алган. Бу исә бик табигый, чөнки бу цивилизацияләр дә, ислам байрагы астындагы урта гасыр дәүләтләре дә берүк регионнарда барлыкка килгән, яшәгән.

Татар мөнәҗәтләрендә Мөхәммәд пәйганбәрнең иң соңгы, ахырзаман пәйгамбәре икәнлеге тәкърарлана, ул кешеләргә ислам тарату, аны ныгыту өчен җибәрелгән пәйгамбәр, диелә. Әмма  татар мөнәҗәтләрендә аңа хәтле җиргә килеп киткән пәйгамбәрләрнең дә роле киметелми. Гайсә пәйгамбәр, Йосыф, Якуб, Сөләйман, Әюп, Нух пәйгамбәрләрнең дин юлында кылган бөек гамәлләр, тәрҗемәи хәллләре мөнәҗәтләрдә еш кына бәян ителә. Алар халыкка дин дәресләре бирә дияргә  мөмкин. 
Туган ил турында мөнәҗәтләр
Мөнәҗәтләрнең икенче тематик төркеме туган ил турында. Аны туган җирне сагынып, юксынып язган әсәрләр тәшкил итә. Туган ил дигәндә, әсәрнең авторы беренче чиратта туган авылын, балачагы үткән авылны күз алдында тота. Аның гүзәл табигате, урман-кырлары, күлләре дә тасвирлана әлеге әсәрләрдә. Әмма бу гүзәл күренешләр кайтмас ераклыкта, үткән гомердә калган. Шуңа да бу төркем мөнәҗәтләрдә төп мотив- кайчандыр вакыт һәм чиксез киңлеккә мәңгегә чумган тормышчан гүзәл күренешләрне сагынып юксыну,сагышлану. Шундый уй-хисләр тулы мөнәҗәтләрне бик күпләп атап булыр иде. Болар - “Аерылдым илләремдин”, “Кайтыр идем туган илгә”, “Ерак китте газиз башым” һ.б. 
Аерылдым илләремдин

Мөнәҗәтем сезгә улсын, дусым-ишем дога кылсын,

Догалары кабул булсын, фирак булдым туганнардин.


Ки яфрак яшь гомер икән, ботаклары бала икән,

Аерылмак бер бәла икән, фирак булдым туганнардин.


- Айа, җыйгач, яшең күпме, түгелгән яфрагың күпме?


Бәнем тик сагышың юкмы, - диеп сорыйм бән алардин.


Агач башындагы кошның үтә гомере зикер белән, 


Бәнем газиз гомерләрем уза төрле фикер белән.


Ата дисәм-авырый башым, ана дисәм – түгелә яшем,

Чит илләрдә - ялгыз башым, аерылдым туганнардин.


Чыгып карыйм бән айларга тәмам унбише җиткәчтен,


Кавышулар читен икән ерак илләргә киткәчтен.


Һаман сайрый ки гел-гел-гел җирендин аерылган былбыл,


Җире ямьсез, суы тәмсез, аерылдым илләремдин.


Сабыр итим, сабыр итим, сабыр итми, ни хәл итим,


Сабырсызлык – шайтан фигыле, сабырлар итәргә кирәк.


Кеше хәлен кеше белмәс, яңа бәгырем -  уты сүнмәс – 


Сагынмактин кеше үлмәс - әҗәлләр бирмәсен бәңа.
Бу мөнәҗәтләрнң авторлары төрле фаҗигалар, сәяси вакыйгалар аркасында туган җирләреннән  аерылып яшәргә мәҗбүрләр. Ачлыктан качып эш эзләп яисә, көчләп чукындырудан куркып, татарлар күпләп – күпләп туган якларын ташлап, Рәсәйнең иксез-чиксез киңлекләренә таралганнар; Урта Азия, Казакъстан, Кыргызстан да гомер сөргәннәр, шахталарга, төзөлешләргә китеп эшләп, Донбасста, Уралда төпләнеп калганнар. “Татарлар – иң сибелеп яшәүче халыкларның берсе”, дип яза социологлар. Шулай итеп, бу мөнәҗәтләрдә гади кешеләр: шахтерлар, эшчеләр, солдатлар, качкыннар яисә күчеп утыручылар үз моң–зарларын яңгыратканнар, туган якларны юллаганнар, якыннарын, туган илләрен чиксез сагынып яшәргә мәҗбүр булганнар. 

 Мөнәҗәтләрнең бу төрендә еш кына шигъри стиль, китап теле, китаби дастаннар йогынтысы да сизелеп китә. Бигрәк тә халыкта искиткеч киң таралган “Йосыф китабы”ның образ, мотивлары еш очрый; әйтик, Кол Гали язган “Йосыф–Зөлайха” поэмасының халыклашкан вариантларыннан алынган мотивлар. Туган иленнән аерылган, яраткан әтисен һәм туганнарын чит җирдә сагыып яшәргә мәҗбүр булган, әрнүле хисләргә, газапларга түзгән һәм Аллаһы Тәгалә тарафыннан шуның өчен дә ярлыканган Йосыф образы татар халкының йөрәк түрендә яши. Ул, үрнәк–символга әйләнеп, мөнәҗәтләрдә бик күп әрнүле күңелләрне юата. 
Ана белән бала темасына мөнәҗәтләр

Өченче тематик группага  кергән мөнәҗәтләрне төп проблемасы исеменнән үк ачыклана: Ана һәм бала. Билгеле булганча, ана һәм бала мөнәсәбәтләре еш кына катлаулы, хәтта фаҗигале дә. Иң әһәмиятле бөтенесен иңләүче хис мөнәҗәтләрдә югары эмоциональ ноктада тасвир ителә. Ул да булса, ананың баласына булган чиксез мәхәббәте, сагынуы. “Аерылгач балалардин”, “Балаларым төрле якта” дигән һәм башка бик күп әсәрләр моның ачык мисалы. 
Аерылгач балалардин...

И кошкаем, канатың бар, теләгән җирләреңә бар,

Беләсезме сез, мин ничек баламны бер күрергә зар.


Тукранның башы кара, канатлары икән зәңгәр, 


Аерылгач балаладин, бетә икән җанда ямьнәр.


Балам, дидем, бәгърем, дидем, күз өстендә кашым идең,


Сөйләшсәм, сердәшем идең, аерылдым балалардин.

Балам, дидем, бәгърем, дидем, бипаян сагынам үзең,


Бипаян сагынганлык дин, чыгып эзлим баскан эзең.


Бала  ди-ди, бала ди-ди, күралмадым рәхәтләрен,


Күралмадым рәхәтләрен, чигәм һаман михнәтләрен.

Кызыл чәчәк – кыз баласы,  тамчы кебек ир баласы;


Якты ай йолдызы кебек әнкәсенең күз карасын.


Кыз балалар үсеп китә, кошлар кебек очып китә;


Аналарын ялгыз куеп, чит илләргә ташлап китә.

Балаларым төрле якта

Балаларым, сезгә сүзем, канлы яшьле ике күзем,


Языйм дисәм, язып булмый, язмышлардан узып булмый.


Сәламнәр әйләдем сүздә, сәламнәрем җитсен сезгә, 


Күңелебез гел дә  сездә, сабырлар бирсен бер Алла.


Иртә белән искән җилләр исәр микән сезнең яктан,


Иртә торсам, хатлар көтәм, ерак булгачтин сезләрдән.

Аннан кошлар килер микән, балаларым күрер микән,


Әхвәлләрен белер микән диеп көтәм мин аларны.


Берсе Сакта, берсе Сокта, балаларым төрле якта,


Күзләрдән кайнар яшь тама, хатларыгыз килгән чакта
Бу әсәрләрнең  төп эчтәлеге – ананың кичерешләре, аның үтә тирән, әйтеп бетермәслек сагыну хисе. Алар башка барлык хисләрне каплап китә кебек. Еш кына аерылу фаҗигасенең сәбәбен, баланың анасыннан нигә читтә икәне лирик әсәрдә әйтеп бетерелми. Әмма бу аңлашыла: еш кына сәбәбе үзәк өзгеч – баласы үлгән, инде кайту, кавышу мөмкин түгел. Йә улы – егет – каядыр эш эзләп киткән, йә солдат булган, йә сәбәпсез һәм хат-хәбәрсез  югалган. Кыз баланың кияүгә чыгып китүе дә ана белән баланың аерылуына сәбәп була. Бигрәк тә ул туган авылыннан читкә китсә. Инде олыгаеп барган ана, шулай тиеш икәнен белсә дә, бу хәлне күңеле белән кабул итми. Кызы белән аерылу аны газапка сала. 

Мөнәҗәтләрдә аналарның балаларына үпкә хисләре еш яңгырый, әмма ләкин бу- татар балалары бәгыръсез, аналарын оныталар дигән сүз түгел. Бу әсәрләрнең көчле тәрбияви функцияләре дә бар. Алар, классик әсәрләр булып, үрнәк өчен дә файдаланыла. Бер үк вакытта балалары  тарафыннан Ана үлеменә багышланган күп санлы үзәк өзгеч мөнәҗәтләр иҗат ителгән. “Синнән башка без дә бәхетсез”, “И анам!”, “Әнием минем, бәгырькәем”. 
Синнән башка без дә бәхетсез




Нинди олы иде синең күңелең,




Нинди җылы иде кочагың;




Кинәт кенә җылың бетте синең, 




Ник сүндердең, әнкәй, учагың?




Йөзләреңә яптык ак пәрдәләр,




Хушлаштык без барыбыз бергәләп;




Күзкәйләрең, әнкәй, ачмадың син – 



Балаларың көтте бик озак.




Балаларың тоташ сыннар булып




Катып калды, әнкәй, яныңда;




Ни эшләргә, ышаныргамы дип




Без торабыз, әнкәй яныңда.




Их, әнкәем, нигә аерылдың, 




Бу дөньядан киттең вакытсыз; 




Син булмагач, без дә ятим калдык,




Синнән башка без дә бәхетсез.

Тормыш сынауларына түзәргә чакыру мөнәҗәтләрнең барлык төрләрендә дә яңгырый. Алар өлкән яшьтәге хатын – кызның, күпме кичергән ананың яшәеш фәлсәфәсен чагылдыралар. Мондый уй-тойгылар “Синең аһларыңда янам”, “Иртә торсам, ялгыз башым”, “Балаларым төрле якта”, “Газиз бәбкәм”, “Балакаем сиңа сүзем” мөнәҗәтләр дә бар. Күренгәнчә, Коръәндә күп тапкырлар макталган бу сыйфат – сабырлык – кешенең асыл сыйфаты булып санала һәм бик күп әсәрләрдә урын алган. “Ана һәм бала” төркеменә кергән мөнәҗәтләр барыннан да бигрәк сабырлыкка өнди. 


Сабыр итим, сабыр итим, сабыр итми, ни хәл итим?



Безнең кебек кеше түзә, шулай да бит йөрәк сыза.








(“Газиз балам”)

Шушы ук сыйфат киләчәккә өмет  белән карарга да ярдәм итә:



Бу агачның төпләрендә сабыр дигән чишмәсе бар,



Һәрбер караңгы төннәрнең якты көнле иртәсе бар.








(“Ялгыз агач”)

Мөнәҗәтләр, бигрәк тә “Ана белән бала” төркеме, күренгәнчә, хатын-кызлар иҗаты, “әбиләр иҗаты” буларак билгеле. Олы яшкә җиткән кеше еш кына ялгыз була, ярдәмчесез кала, хәсрәтле уйларга чумып яши. Язмыш аны балаларыннан аера, авырулары күбәя. Авыр уй–хисләр, өйрәнгән калыпка салынып, мөнәҗәт булып агыла. Ул Аллаһыга ярдәм сорап ялвара. Аллаһы Тәгаләгә ялвару мондый әсәрләрдә гадәти хәл. Барысыннан да бигрәк мөнәҗәтче Аллаһыдан сабырлык сорый, чөнки сабыр итеп кенә авырлыкларга түзеп була: 


Язып сүзләр бетәсе юк, бу кайгылар китәсе юк, 



Бу хәсрәтләр бетәсе юк, сабыр бирсен үзе алла.








(“Синең аһларыңда янам”)
Яшәү һәм үлем темасына мөнәҗәтләр

Ниһаять, мөнәҗәтләрнең дүртенче төркеме - Яшәү һәм үлем. Бу - мәңгелек һәм дөньякүләм проблема, аңа багышланган әсәрләр җитди фәлсәфи уйланулар, тирән үзенчәлекле кичереш​ләр, авыр хәсрәт, өметсезлек белән сугарылганнар. Аларда дөньяның авырлыгы, көндәлек тормышның мәшәкатьләре, яшь гомернең тиз узып, картлык килүе, үлемнең тәгаен булачагы бәян ителә. Мөнәҗәтләрнең бу төркемендә мең еллар буена кешелек дөньясын, һәрбер адәмне бор​чып килгән үлем һәм үлемсезлек проблемасы үзәктә тора. Коръән өйрәтүенчә, җирдәге гомер кешегә аның Аллаһыга, гомумән исламга тугрылыгын сынау өчен генә бирелә.
Димәк, яшәү вакытлы, бер мизгел генә, шуңа күрә бу хакта кайгыру кирәк түгел кебек. Кеше һәм аның җирдәге язмышы бик катлаулы, каршылыклы хәлдә, чөнки, бер яктан, ул гомернең узуына, үлем якынлашуга кайгыра. Ә икенче яктан, ул моңа ризасызлык белдерә алмый, чөнки бу тормыш - Аллаһы Тәгалә биргән язмыш. Менә шундый катлаулы, каршылыклы уй-кичерешләр күп мөнәҗәтләрдә очрый. «Уза гомер», «Якты дөньяны күреп туймадым», «Исмәле,  җил». 
Уза гомер
Мөнәҗәтләр укыйм әле, тыңласагыз күңел салып, 
Узган гомерләрне уйлап утырам хәйранга калып.
Бу агачлар бөгелә икән, ботаклары кая икән, 
Бу агачлар минем кебек сагынып-саргая микән?
Бу агачлар яфракларын салкын җилләр коя микән, 
Минем йөземнең нурларын сагынулар җуя микән?
Әй, туганнар, беләсезме, уза гомер, сизәсезме,
Бу гомерләр үткәннән соң ни буласын беләсезме?
Бу гомерләр үтеп китәр, әҗәл вакытлары җитәр, 
Бу гомернең үтәрләре барыбер бер килеп җитәр.

Меңнәрчә ел татар халкында тәрбияләнгән сабырлык, түземлек тә якынлашучы үлемнең фаҗигасен киметми  -  кешенең үлемнең мәңгелеккә бетү икәненә ышанасы килми. «Ялгыз агач», «Бәхет яңгыр түгел бит ул» дигән әсәрләрдә болар ачык чагыла.
Ялгыз агач
Чыгып китәм яланнарга, үскән анда ялгыз агач, 

Күләгәсенә утырам, сорыймын янына баргач.
Димен: «Агач, нигә болай ялгыз башың утырасың, 

Үз хәлеңне телең белән сөйләче, нигә корасың?
Зифа буең ничек үсте, ничек җимешләрең пеште, 

Ботакларың кемнәр кисте, яфракларың нигә төште?»
- Ботакларымны җил кисте, яфраклар саргаеп төште; 
Минем хәлем - баласындан аерылган Йагъкуп төсле.
Караңгы көн, исә җилләр, ява яңгыр, салкын көзләр. 

Ялгыз башым яшәгәнгә бигрәк озын була төннәр.
Бу агачның төпләрендә Сабыр дигән чишмәсе бар, 
Һәрбер караңгы төннәрнең якты көнле иртәсе бар.
Бәхет яңгыр түгел бит ул
Кая соң, кемнәр өстенә бәхет яңгыр булып яуган? 
Дәхи алтын-көмеш таулар килеп, кем өстенә ауган?
Бәхет яңгыр түгел бит ул, килеп күктән яварга соң, 
Дәхи чишмә дә түгел бит, килеп җирдән агарга соң.
Тамчылап тамган яшемне күзләрем туктаталмагач, 
Тормышымның күкләрендә ялтырап таңнар атмагач,
Калтырап хәлсезләнәм дә әллә нигә куркынамын, 
Тик адәмлек исемен алгач, куркынудан хурсынамын.
Ауга төшкән сандугачтай, төрле якка талпынамын, 
Тик өметемне өзәргә бер Ходайдан тартынамын.
Үлемсезлеккә өмет баглауның һичкайчан һәм һичкем язмышында акланганы юк. Шуңа күрә кеше үзенең җанын-тәнен бу дөньяда калдыра алмаса да, изге эшләрен, казанышларын, ниһаять, исемен мәңгеләштерүгә өметләнә, аларны үлемсез итәргә омтыла. Бу «Якты дөньяны күреп туйма​дым» дигән әсәрдә ачык чагыла. 
Якты дөньяны күреп туймадым
Әҗәл ширбәтен бер көн эчәрмен, 
Якты дөньядан бер көн күчәрмен.
Әҗәлем җитәр, тыннарым бетәр, 
«Ясин» укырга вакытлар җитәр.
Укый алмамын, бетәр сулышым, 
Артымнан калсын дога кылучым.
Газраил килер, җанымны алыр, 
Кызыл йөзләрем саргаеп калыр.
Якты дөньяны ташлап китәрмен, 
Караңгы гүрдә ни хәл итәрмен.
Караңгы гүрдә калыр бу башым, 
Ак фирештәләр булсын юлдашым.
Мөшкел хәл икән җанны бирүе, 
Авыр хәл икән гүргә керүе.
Зифа буемны үлчәп алырлар, 
Караңгы гүргә илтеп салырлар.
Зәгыйфь тәнемне каты тотмагыз, 
Кире кайталмам, ашыктырмагыз.
Ерак җирләрдән дуслар килгәннәр, 
Карап калсыннар якын күргәннәр.
Йорттан чыкканда, ашыгып чыкмагыз, 
Бик елашмагыз, зинһар, чыдагыз!
Тордым дөньяда бераз вакытлар, 
Салкын туфрактан безгә ястыклар.
Бу ят җирләргә кемнәр китергән, 
Безгә йортларны кемнәр җиткергән.
Иптәш калмаган, түшәк җәймәгән, 
Кәфен сарылган ак бүз җәймәдән.
Каберләремне киңрәк казыгыз, 
Ак таш утыртып, исемем языгыз.
Кабрем өстенә чардак корыгыз, 
Агач утыртып нурландырыгыз.
Яфраклар ярсын, кошлар сайрасын, 
Рухым шат булсын, догалар барсын.
Үлемсезлек проблемасы бөтен дөнья фольклорында – мифларда, әкиятләрдә еш яңгырый; борынгы һәм бик борынгы язма ядкарьләрдә, мәсәлән, борынгы Мисырның «Үлеләр китабы»нда, һинд Веддаларында һ.б. Инде кешене үлемсез итеп булмый икән, аның җанына-рухына үлемсезлек яуларга кирәк була. Шуның өчен мәһабәт Мисыр пирамидалары төзелеп, фиргавеннең гәүдәсе шунда калса да, җаны күкләргә аша, нәкъ әнә шуңа күрә пирамидаларны «Мәңгелек йорт» дип атыйлар. Исламда исә - фани дөньядан бакый дөньяга китүчеләр рухына дога кылына. Соңрак - Коръән чыгу, язма һәм таш һәйкәлләр кую, эпик әсәрләр иҗат итү, күмү йолаларын үтә дә катлаулы, истәлекле итеп үткәрү. Шушы ук мәңгелеккә омтылу максатыннан чыгып, татар халкы бәетләр һәм мөнәҗәтләр дә иҗат иткән.
Йомгак

XX гасыр ахырында җәмгыятьтә кешенең рухи халәтенә игътибар көчәю сәбәпле, мөнәҗәт жанрының яңадан күтәрелеш чоры башланды. Халыкта классик әсәрләр белән беррәттән яңа мөнәҗәтләр туып тора. Бу жанрга галим-тикшеренүчеләр дә, гади кешеләр дә зур кызыксыну белдерәләр. Мөнәҗәтләргә концертлар багышлана, алар радио һәм телеэкраннар аша яңгырый, махсус кичәләр үткәрелә. 1983 елда чыккан «Бәетләр» томының («Татар халык иҗаты» сериясе) бер бүлеге мөнәҗәтләргә багышланган.
Рухани-дини жанр, мөнәҗәт дип аталган феномен чәчәк ату чорын кичерә. Татар халкының лиро-эпик байлыгын башка халыкларга да җиткерү, таныштыру бик зарур. Бу көнгә хәтле аның русчага тәрҗемәләрен С.В.Малышев эшләде һәм «Идел» журналында бастырып килде. 

